
கையூட்டுப் புற்றுநோய் ஆண்டுக்கு ஆண்டு விரைவாகப் பரவி வருவதால் நாடு அல்லல்படுகிறது:

உலகில் எவ்வளவு பொல்லாதவர்கள் இருக்கிறார்கள் என்பதை முதலில் தெரிந்துகொண்டபோது, பல நாள்கள் என் தூக்கம் கெட்டது. பரிந்துரை வந்தாலே, அய்யக் கண்ணோடு காணும் போக்கு அப்போது முளைத்தது, i

அன்றைய மாநகராட்சி உறுப்பினர்களில், மேற்கூறிய வகையினர் சிலராகவும் டாக்டர் கிருஷ்ணாராவ், கே. வேங்கடசாமி நாயுடு, ஆதிகேசவலு நாயக்கர் போன்ற சான்றோர்கள் பலராகவும் இருந்ததாலும் ஆணையர் எல்லா விதத்திலும் பெரியவராக இருந்ததாலும் என்னால் தாக்குப் பிடிக்க முடிந்தது.

செய்யாமற் செய்த உதவி

ஆணையர், பெருந்தன்மையுடையவர் மட்டுமல்லர் உதவி செய்யும் நல்ல பண்பும் உடையவர்.

நான் அலுவலில் சேர்ந்த சில நாள்களுக்குப்பின், எனக்குச் சென்னையில் வீடு இருக்கிறதா?” என்று ஆணையர் வினவினார்.

‘எனக்கு வீடு இல்லை’ என்றேன். ‘அப்படியானால், புதிதாகக் கட்டப்படும் செனாய் நகரில் உனக்கு ஒரு வீடு ஒதுக்கித் தருகிறேன்.

‘குடிக்கூலிக்கு மேல், அதில் பாதிகட்டி வந்தால், பதினைந்து ஆண்டுகளில், வீடு உன்னுடையதாகிவிடும்.

“அத்தவணைப் பணம் அதிகம் என்று நினைத்தால், இருபது ஆண்டு தவணையில் எடுத்துக்கொள்.

‘இருபது ஆண்டு காலம் வீணே குடிக்கூலி கொடுத்துவிட்டு, ஒய்வு பெறும்போது, இருக்க இடமின்றி அலையவேண்டாம்.

‘செனாய் நகர் வீட்டைத் தவணையில் வாங்கிக்கொள் எந்தப் பிரிவு வேண்டும்?’ என்று அன்போடு கேட்டார்.

எத்தனை பிரிவுகள் இருந்தன? நான்கு பிரிவுகள் இருந்தன. “ஏ” பிரிவின் மதிப்பு 35,000 ரூபாய்கள். ‘பி’ பிரிவின் விலை 26,000. சி. பிரிவின் விலை 19,000. ‘டி’ பிரிவின் விலை 11,000 ரூபாய்கள்.

உடைமைப்பற்று மனிதத் தன்மையைச் சிதைத்துவிடும் என்பது என்னை ஆட்கொண்ட பித்தம்.

